
1 JOÃO
Joãoa bikaronaki ida athi

kapapirani

Athiia oniki ija'ari-ra nahokiki varani hina hida
1 Akadipapira jirini athini hiki hada Athiia

oniki. Ovaria binakama'da'iki ida ija'ari kamahi
ja'dini anokhomiriki Deus kania. Hahavi
amonahani kama'dani viahania hojaki ada Athiia
oniki. Ija'ari vakadiania hoja'ina akamitha'iki
ada. Anokho 'ba'dani vania anoki'ara ada. Hai
oamani, anoki'iki ada, asa'a vania akaabada'ara
ada.

2 Nokiana kari ada Athiia oniki, anoki'iki ada,
oniani ida vara a'onira ani'avini hija Athiia
oniki varani hina. A'onira akanamonivini hiki
ida ija'ari kamahi aja'diki anokhomiriki Athiia
onikia binakama'da'iki. Ovari kidiabi'i kania
hoja'bo'da'iki naothinia abono-ra nanokia'aha
akadiania.

3 A'onira anava'isohivini hiki ida anoki'iki,
akamitha'iki, akadiania avarajahamisija
kaimoni. Akhanina vani aajahamisija Deus
akadiabi'i, kidisai Jesus Cristo khama vakadiania.
4 Anajiriki hida ariathi, hihavija kaimoni ida
akadikhaiini.

Vagaki ada Deus
5 Cristo haria nava'isohivini hiki hida moni

a'onira akanamonivini hi'iki. Nimania hida

moni akamitha'iki: Vagaki ada Deus. Ni-
bakibakipa'itxiriha ada. Ni-hojai jaharikia
kahojaipa'itxiriha ada.

6 Bakibakinia hojaki fori hiki ida ija'ari
hojai Deua bivajahariki-ra bada ni'abakhiaki.
Bakibakiki fori hiki kania arihojana oadani,
Deus kania aajahamisina-ra akahihi; korijanahia
akavaranihi. Korijanahi hida akadivarani,
akadibadani hiki.

7 Vagaki ida Deus hojana, ni-nahina asohiriki
hojaki Deus va'i bodinia. Akadihojai Deus kahojai
fori hihi; aabono aakanajahamisikhamahi. Je-
sus amana haria najahaka'oahi afohanana Deus
viaha jaboni, hojajanaria kaimoni ida hojai aso-
hiriki Deua bivajahariki akadiania.

8Hojai asohirikia akahojairina-ra akahihi; kori-
janahi kavaranihia ariabono vara avani'ahi. Ni-
ka'oa hiki ida akadiva'ibodivarani.

9 Deus haria nava'iponijoravini hi'iki ida
akadihojai asohiriki-ra na'biravini niha
ninini. Deu-ra ananamithavini hihi ida hojai
asohirikia akabadanina; Deua bina'birahi,
ni-bikava'ihokijanaki. Sohika'oaki bana ida
Deus kabadani akadiania. Akadimahi-ra
nasohika'oaha, hojajanaria kaimoni ida hojai
asohiriki akadiania.

10 Deua bini'ahi ida ija'ari hahavi hojai
bivajahariki-ra namonahaki. Deua bivajahariki
hojaia akahojairina-ra akahihi; Deus korijanahi
abono hina-ra akahihi. Ni-akapoariki ida Deus
athi ava'i-ra nahonariahihivini.

2
Kajoamorahi abono ada Cristo

1Oigamina, kodisai fori avihiki a'oni. Onajiriki
hida oathi bada avani'ajanaria kaimoni ida ho-
jai asohiriki Deua bivajahariki. Bada ani'ahi ida
hojai asohiriki, Jesus Cristo vania vara bini'ara
ada kidiabi'i akadimoni hina haria akariakara
kaimoni. Akadikakodiahi abono ada. Sohika'oaki
hida Jesus Cristo kabadani.

2 Cristo abono-ra va'aha'iki abini'ina akadi-
moni hina, oniani ida Deus akadihojai asohiriki-
ra na'biravini hija. Cristo abono-ra va'aha'iki
abini'ina ija'ari hahavi vakadimoni hina, oniani
ida vakadihojai asohiriki Deua bina'biravini hija
jaboni.

3 Deus haria honariavini hiki-ra anaabahi; ao-
gajahakihi ida Deu-ra aogavini. 4Deus kahonari-
ra naabaravini kaba'i ida ija'ari, Deu-ra ogavini-
ra kahihi; korijanahi abono hihi. Ni-ka'oa hiki ida
kidiva'ibodivarani.

5 Ija'ari Deus athi-ra naabahi; Deu-ra nakaidi-
vavini a'ba'dini-ra nanokiahi, hihavija kaimoni
ida Deu-ra kava'inofinofivini. Nimania hida Deus
kania aakaramisina-ra aogajahakivini. 6 Ija'ari
Deus kania akaramisini-ra kahihi, Jesus Cristo
kahojai ka'oa kahojaiva bana.

Honari ja'dini fori hiki
hida ariabono akanakaidivakhamavini

7 Kodiva'ahi, a'onira onakaidivaki ho. Hihida
honari ja'dini hirihi hida a'onira okajirihivini
hiki. Jesus varani hina-ra avakamithabiininivini
vani avakapoari'ia hida honari. 'Bo'da oamani
hida honari avakamitha'iki.

8Hoja'bo'dani kaba'i ida honari, ja'dini fori hiki
hida honari a'onira okajirihivini hi'iki. Cristoa
binanokia'iki ida honari 'bo'da Deua binofiki-ra
anaabavini niha ninika'oani, oniani ida honari
ja'dinia ariabono akanakaidivakhamavini-ra
onaonivini hija. A'onivani jaboni avananokiaki
ida honari nihi ninika'oani Deua binofiki-ra
anaabavini. Radahani kama'da'iki idabakibakini,
vagani ka'oa nokiani kama'da'iki.

9 Igamini-ra nofipa'itxiravini oadani ida ija'ari,
vagania hojani-ra kahihi; ni-vagania hojaki, asia
bakibakinia hojaki ida ija'ari. 10 Ija'ari igamini-ra
nofijahakihi; vagani kania hojahi. Ni-hoariha
kahojaia va'ini bikaboroboroki, ni-hoariha-ra
naadariki fori hiki.

11 Ija'ari igamini-ra nofipa'itxiriki, bakibakinia
hojaki. Bakibakinia adahaki fori hiki ida.
Ibavinia okhani-ra ogaravini hiki bakibakinia
bikanamaodorohaki fori hini.

12 Kodisai, a'onira okajirihiki ho. Cristo a'onira
kajoamora'avinimani ida avakadihojai asohiriki-
ra na'bira'ia.

13 A'onivani makhira, gamo avihiki. Avarigaki
ada ovari hahavi kama'dani viahania hoja'iki,
oniani ida a'onira okajirihivini hija.
Imakhinava, ima'inavi avihiki, a'onira okajir-

ihivini hiki jaboni. Deus danona avakadiania
hojanimani ida Jahari-ra avakanabo'ahavini hija.

14 Kodisai, Deus avakadiabi'i-ra avarigavini
mani ida a'onira okajirihivini hija. A'onivani
makhira, gamo avihiki, avarigaki ada ovari
hahavi kama'dani viahania hoja'iki, oniani ida
a'onira okajirihivini hija.

Imakhinava, ima'inavi avihiki, a'onira okajir-
ihivini hiki jaboni. Avava'ahaki ida Deus athi
avava'ini-ra nahonariahihivini. Deus danona
avakadiania hojani mani ida Jahari-ra avakan-
abo'ahavini hija.

15 Hari'a vanofi ida hojai ija'ari Deu-ra
vanofiriki vakadihojai hiki. Hari'a vanofi ida
nahina Jaharia bivaka'da'diki. Nahina Jaharia
bivaka'da'diki-ra avanofihi; ni-avanofiki ada
Deus akadiabi'i. 16 Ni-Deua binakama'darihi ida
nahina Jaharia bivaka'da'diki. Ija'ari kidimahi
'bo'da-ra vahojakia bikava'inofinofiki ida hojai
asohiriki. Bivahojavini binofivini arafiaki jaboni
ida nahina binokiki. Abononi vaboraborahavini
hiki jaboni ida kidibadani, kidinahina hiki. Jahari
vania binakama'daja ida nahina hahavi Deua
bivajahariki.

17 Ihimini kama'daki ida hahavi Deu-ra
vanofirikia vavajahaki. Ihimini kama'daki
jaboni ida hahavi ija'aria vavahojavini vanofiki.
Ni-ihimiki bana ida Deus athi-ra vanaabaki
vakadimahi. Va'oaniaroa vavahoja'iki ida
vakadimahi ja'dini anokhomiriki Deus kania.

Makhira Cristo-ra napohimajavini-ra nofiki
varani hina hida

18Kodisai, a'onira onava'isohiki ho. Amaakariki
bana ida mahi anokhomini. Vahoariha a'onira
vanava'isohijoravini hi'iki ada ovari Cristo-ra
napohimajavini-ra nofiki khana bana. Vikha'iki
adani ija'ari Cristo-ra vakaimajahapa'itxiriki
vaipohiki, oniani ida mahi anokhomini
amaakarini-ra aogavini hija.

19 Hiva'oani ija'ari, akadijoroni kania
vajoronijabana'iki, ni-vakadiva'ibodivarani
akadiva'ibodivarani fori hiki, oniani ida
haria vakava'ipahinivini hi'ia. Aripohina
avajahamisika'oaki vihira vaha; akadiania
vahojaronimaniha vaha. Aripohina
vihirina va'ora aogajahakivini hiki haria
vanahojaha'avini.

20Hari. Oniaroa, Cristo vania bikarona'ara ada
Ma'onahai Jahaki a'onira avi'onanira kaimoni,
oniani ida a'onivani afohahavi nahina ka'oa hini-
ra avarigavini hija.

21 Deus ka'oa hina-ra avarigavini mani ida
a'onira okajirihivini hija. Avarigaki ada Jesus
Cristo ka'oa hina. Avarigaki jaboni ida korijanahi
kavaranihi Deus ka'oa kania kharini.

22 Hari. A'onira onava'isohivini hiki ada kori-
janahi abono hana hina. Ija'ari aihotahi abono
hirina bikahiki ada Jesus, oniani ida ija'ari-ra
korijanahi abono nihaja. Cristo-ra kaimaja-
hapa'itxiriki ida ija'ari. Bikajari'daki ada Deus
Jesus kaabi'i hina. Bikajari'daki jaboni ada Je-
sus Deus kaisai hina. 23 Ija'aria bikajari'daki ada
Deus kaisai, bikajari'daki jaboni ada Jesus kaabi'i.
Ija'aria bikapoariha ada Deus kaisai, bikapoariha
jaboni ada kidiabi'i.

24 Vanaibavijahaha'oadaha bana ida Cristo
monina avakamithabiinini'iki avava'ini bodinia.
Cristo monina hojahaha'oadahahi avava'ini
bodinia; Jesus, kidiabi'i khama vakadiania
avarakaramisihi afoha'oadaha. 25 Cristo
vania bivava'isohihijoraja ida mahi ja'dini
anokhomiriki haria no'avini hi'iki Deus kania.

26 Hari. A'onira okajirihivini hiki, avarigaja
kaimoni ida ija'ari a'onira vakorijanahavini-
ra vanofiki kavaranihi. 27 Cristoa bikarona'iki
ada Ma'onahai Jahaki a'onira avi'onanira
kaimoni. Ma'onahai Jahaki ibavina oadani
avava'ini bodinia, ni-avakainamoki ada a'onira
ka'ojomo'iki kaimoni. Ma'onahai Jahaki a'onira
ka'ojomo'ivini hiki ida hahavi. Ka'oa hiki
ida athi, ni-korijanahia kavaraniriha ada.
Oniaroa, vanaaba'a bana ida Ma'onahai Jahaki
a'onira ka'ojomo'ivini hi'iki mahija Cristo kania
avarakaramisivini afoha'oadaha.

28 Hai oamani, kodisai, Cristo kania
avaakaramisiha'oadaha bana mahija nokiana
kamahini avava'ini khaii nini avaofinirini.
Avakhanini vani Cristo joina kamahini ni-
avaabononi avaranahojaki avaipahihirini.
29 Avarigaki ida Cristo jahaka'oana. Jahaki ida
avarigavini ija'ari hojai sohika'oakia kahojaiki
Deus kaisai hini.

3
Deus kaisai hari

1 Vakava'ibodivarani'a bana ida Deus haria
nakaidivavini arafiani niha ninini. Karahoki ida
haria nakaidivavini arafiani, oniani ida kidisaia
haria naonivini hija. Kidisai ka'oa arihina. Ija'ari
Jaharia bivaka'da'dikia ni-avigaki ida Deus kaisai
arihina. Deu-ra avigaravini mani ida Deus kaisai
arihina-ra avigaravini hija jaboni.

2 Kodiva'ahi, a'onira onakaidivaki ho. Hari.
Deus kaisai hari. Ni-aoga'iaki kaho ida akadimahi
niha ninini Deus kania. Aogajahakiki ida na-
mithaki kaimoni. Cristo nokia'ianana kamahini,

anokiki bana ida kidimahi ka'oa niha ninini, oni-
ani ida akadimahi-ra Cristo kamahi fori nihaja.
3 Asohika'oaki ida Cristo kamahi afoha'oadaha.
Nimania jaboni ida ija'ari hahavi Cristo-ra vakai-
jokaki kamahi. Ija'ari Cristo nokiana-ra navia-
hanokhahaha'oadahakia binofiki ida hojai aso-
hiki ka'oa kahojaini.

4 Ija'ari Deus kava'isohihi jiriki-ra naabaravini
mani ida hojai Deua bivajaharikia kanahojaini
hija. Athi binaabaravini mani ida ija'ari-ra os-
anija.

5 Avarigaki ada Cristo kha'ina ija'ari vakadi-
ania, bianija kaimoni ida hojai asohiriki vava'i
bodinia. Ovaria ni-bada bini'aki ida hojai aso-
hiriki. 6 Ija'ari Cristo kania akaramisikia ni-bada
bini'abakhiaki idahojai asohiriki. Hojai asohiriki-
ra kava'ipahiniriki vani ida ni-Cristo-ra noki'iaki
kaho, ni-Cristo-ra oga'iaki kaho jaboni.

7Kodisai, hari'a vava'ahabana ida ija'ari a'onira
vakorijanahavini. Ni-jahaka'oaki ida ija'ari ho-
jai Deua bivajahariki-ra kava'ipahiniriki. So-
hika'oaki ida ija'ari hojai jahakia kahojaiki. Cristo
sohika'oana fori hiki ida ija'ari.

8 Hahavi amonahani kama'dani kari Jaharia
bada bini'ahaha'oadahaki ida kidihojai asohiriki.
Jahari kaija'ari hiki ida ija'ari hojai asohiriki-ra
kava'ipahini'iariki. Asia bivajahaki ida Jahari
kabadani. Deus kaisai-ra rakhaki ija'ari vakadia-
nia Jahari kahojai-ra nihimahara kaimoni.

9 Ni-hojai asohirikia kahojaijanaki ida ija'ari
Deus kaisai hi'iki. Hojaki ada Deus Ma'onahana
va'ini bodinia. Ija'ari Deus kaisai hi'ini mani

ida hojai asohirikia kahojaibakhiani-ra kaaboka-
janaravini hija. 10 Nimania ida ija'ari kamahi
Deus kaisai hini aogaki, Jahari kaisai hini aogaki
jaboni. Jahari kaisai oamani ida ija'ari Jahari
kahojaia kahojaiki. Deus kaisai hirihi ida ija'ari
hojai sohikiakahojairiki. Deuskaisaihirihi jaboni
ida ija'ari igamini-ra nakaidivariki.

Ija'ari abononi kanakaidivakhamavini varani
hini hida

11 Hihida varani hida vani avakamithabi-
inini'iki: Hai, jakaho ariabono akanakaidi-
vakhamava. 12 Ni-jahapa'itxiki ida Caim kohana
fori arihina. Jaharia binava'ihonariahihiki ada.
Ovaria binaabini'iki ada igamina Abel oniki
kohana. Nahina mani ida Caim kidikajo'o-
ra naabinivini hija? Hojai jahariki-ra bada
ni'abakhiaki adaCaim. Abel vani adahojai jahaki-
ra bada ni'abakhiara.

13Oigamina, hari'a avava'ini-ra fai ani'ava bana
ida ija'ariDeu-ra vanofiriki a'onira vakaimajahar-
avini.

14 Aogaki ida aba'oki fori arihijanarina.
Avahoja'iki ida mahi ja'dini anokhomiriki Deus
haria no'avini hi'iki. Radaha'iki ida aba'oi
fori arihina, kama'da'iki ida arihokika'oa'ina.
Arigamina-ra anakaidivavini mani ida
ahokika'oana kama'da'ini-ra aogavini hija.
Asia aba'oki fori hiki ida ija'ari igamini-ra
nakaidivariki. 15 Kaabiniki ida ija'ari igamini-
ra nofipa'itxiriki. Avarigaki ida kaabiniki mahi
ja'dini anokhomiriki-ra vahojaravini.

16 Nimania hida ija'ari hoariha-ra nakaidi-
vavini niha ninini-ra aogavini. Cristo abono-ra

va'aha'iki abini'ina akadimoni hina. Harivani
jaboni, arigamina-ra anakaidivahi; ariabono
ava'ahahi jaboni ariabinina vakadimoni.

17 Ija'ari kanahinakia biogaki ida igamini
kidinahina-ra kainamovini, igamini-ra
kaathirihi, ni-nahina kaimoni Deu-ra
nofijahakivini-ra kahiki. Ni-asohiki ida
kidivarani.

18 Kodisai, ni-arajomaki ida akadivarani
arigamina-ra anakaidivavini-ra akahivini. Hai
oamani, arigamina-ra akajoamorava mahija
akadivaranivaraavani'aki ka'oa-raananokiavini.

Ija'ari ipahihiriki Deus viaha varani hini hida
19 Ija'ari-ra anakaidivavini vani aogaja

ida Deus kaija'ari ka'oa arihina. Akhanina
vani ava'i jahajahani Deus sa'a kabodinia
arihojana-ra aogaja. 20 Ava'i kaabanahahani
haria kaabanivini kaba'i, aogaki ida Deus
ka'ogahai akadi'ogahai-ra aradavini. Deua
biogahahaviki ida akadiva'ibodivarani, kaba'i,
haria nakaidivaki ada.

21 Kodiva'ahi a'oni. Deus viaha arihojana
ava'i kaabanahaharihi; ni-ava'i aipahihiki.
22 Akadikanikhari-ra agathanihahavivini
hiki kidihonari anaabavini, nahina binofikia
akabadanina jaboni.

23 Nimania hida Deua bihonaria'iki:
Bihonariaki ida kidisai Jesus Cristo-ra
avakaijokavini. Bihonariaki jaboni ida ariabono
akanakaidivakhamavini Cristo haria honariavini
vani fori hini. 24 Ija'ari Deus kahonari-ra
naabajahakihi; Deus kania akaramisihi. Ija'ari
kania akaramisiha jaboni ada Deus. Akadiania

Ma'onahai Jahaki-ra karonavini mani ida
kidiania aakaramisina-ra aogavini hija.

4
Ma'onahai ka'oa hiriki
varani hina

1 Kodiva'ahi, a'onira onakaidivaki ho. Avaada-
haoniki adani ija'ari vaipohiki Deus athi na-
moniva abono vihina-ra vakahi'badaraki. Ni-
ija'ari hahavia vavahojaki ada Ma'onahai Jahaki
vava'i bodinia. A'onivani, vakaijo'a bana ida
ma'onahai ija'ari hoariha kania hojaki mahija
Deua bikaronavini Deua bikaronaravini avari-
gavini. Avakaijo'aravini oadani vakajari'da bana
ida ija'ari kavarani, Ma'onahai Jahaki kidiania
hojana-ra kahivini.

2 A'onira onava'isohiki bana ho ma'onahai-
ra avakaijo'avini niha ninini, avarigaja kaimoni
Deus Ma'onahana hina Deus Ma'onahana hirina.
Ma'onahaia va'ini binahonariahihivini oadani,
vanana'dohi bana ida ija'ari Jesus ija'ari hi'ina
ija'ari hirina. Nihi ida ija'ari:
—Kha'aha ada Jesus Cristo, ija'ari hi'ina hidiaja.

— Nihi ida ija'ari athini, avarigahi ida kidiania
hojanaMa'onahai Jahaki Deus kania kha'ina.

3 Ija'aria makhira hirina bikahiha ada Jesus;
ni-ma'onahai Deua bikaronaki hiki ada kidiania
hojaki. Ma'onahai Cristo-ra napohimajavini-ra
nofiki vani ada hojara kidiania. Avakamitha-
jora'iki ida ma'onahai Cristo-ra napohimajavini-
ra nofiki khana kavaranihi. Hari. Kha'aha
adama'onahai Cristo-ra napohimajavini-ra nofiki
ija'ari vakadiania.

4 Kodisai a'oni. Deus kaija'ari a'oni. Avani-
himaka'oa'ihi ida Deus athi namoniva abono
'badara vakadivarani asohiriki. Ma'onahai Jahaki
aagahai Jahari aagahai-ra aradaki. Ma'onahai
Jahaki avava'ini-ra nahonariahihihi. Jahari vava'i
binahonariahihiha adani Cristo-ra vanofiriki.

5Deus athi namoniva abono 'badara ni-vara va-
vani'aki hida Deus varani hina. Cristo-ra nofiriki
kavarani hiki ida vakadivarani ija'ari vakadiania.
Cristo-ra vanofirikia mitha vani'aki ida vakadi-
varani. Vaipohina vihina mani ida vakadivarani
vakapoarivini hija.

6 Harivani, vaipohina arihirihi. Deus kaija'ari
hari. Deus kaija'aria mitha bini'ahi ida akadi-
varani. Deus kaija'ari hiriki ni-ariathi-ra mitha
ni'aki. Vakhanina vani va'ora aogara adani ija'ari
hana vihinaMa'onahai Jahaki ka'oa hina-ra vava-
hojaki, ija'ari hana vihina ma'onahai hoariha
ka'oa hiriki-ra vavahojaki.

Deua binakaidivaki ida ija'ari
7 Kodiva'ahi a'oni, ariabono akanakaidi-

vakhamava. Deusharia kakodiavini hiki ija'ari-ra
anakaidivajahakivini. Deus kaisai ida ija'ari Deu-
ra nakaidivaki, hoariha-ra nakaidivaki jaboni.
Biogajahakiki ada Deus.

8 Ija'ari hoariha-ra nakaidivariki, ni-Deu-
ra ogaki. Ni-Deus kahojaia kahojaiki. Deus
kahojai ida ija'ari-ra nakaidivavini afoha'oadaha.
9 Nimania hida Deus ija'ari-ra nakaidivavini-ra
nanokia'avini. Hoarana ada Deus kaisai. Deua
bikarona'iki ada kidisai ija'ari vakadiania va'ora
akava'ijoara kaimoni, vavahojaja kaimoni ida
vakadimahi ja'dini anokhomiriki kidiania.



1 João 4:10 xiii 1 João 4:16

10 Deus haria nakaidiva'oamanija. Nimania
hida haria nakaidivakarahovini: 'Bo'dakari Deu-
ra anakaidivaravini kaba'i, Deus vani ada haria
nakaidiva'bo'da'ara. Bikarona'aha ada kidisai
ija'ari vakadiania. Jesus abono-ra va'aha'iki
abini'ina akadimoni hina, bina'biraja kaimoni
ida hojai asohiriki akadihojai hibakhia'iki. Bi-
gathani'ihi ida akadibadani jaharika'oaki abosini
akadimoni hini.

11 Oigamina, nimania hida Deus haria
nakaidivavini arafiani, oniani ida ariabono
akanakaidivakhamavini-ra honariavini hija.
12 Ni-ija'aria binoki'iaki ada Deus, akadiania
hojana kaba'i. Ariabono akanakaidivakhamahi;
Deus akadiania akaramisiha, oniani ida ija'ari-ra
anakaidivajahakivinia haria kakodiavini hija.

13 A'onira onava'isohi'ianavini hiki hida
Deus kania aakaramisina-ra aogavini. Deus
Ma'onahai Jahaki-ra karona'avini ava'i bodinia
hojara kaimoni, oniani ida Deus akadiania
akaramisina-ra aogavini hija. Aogaki ida Deus
kania aakaramisina jaboni.

14 Hari. Oniaroa, ija'ari-ra akanamonivini
hi'iki ida anoki'iki. Akadivarani hiki ida Deus
akadiabi'i kidisai-ra karona'avini ija'ari vakadia-
nia, ija'ari hahavi akava'ijoava abono hi'ara kai-
moni. 15 Ija'aria Deus kaisai hina bikahiha ada
Jesus; Deus kania akaramisihi. Kidiania jaboni
akaramisiki ada Deus.

16 Harivani, aogaki ida Deus haria
nakaidivavini. Avakaijokaki ida haria
nakaidivavini. Deus kahojai ida ija'ari-ra
nakaidivavini. Ija'ari kahojai ida hoariha-ra

nakaidivavini; akaramisiki ada Deus kidiania.
Deus kania akaramisihi jaboni ida ija'ari.

17 Oniaroa, ava'i bodinia avijavaki ida Deus
kahojai ija'ari-ra nakaidivavini, oniani ida
akadimahi-ra araboja Cristo kamahi fori nihaja.
Oniaroa, ni-ariabono akaipahiki banaDeus ija'ari
kahojai-ra naabosivini kamahini.

18 Ija'aria ni-bifiniki ida nakaidivani hiki.
Avakaijokajahakihi idaDeus haria nakaidivavini;
ni-akaabokaki ida Deu-ra afinivini. Akara'oki fori
hiki ida aofinina. Ija'ari ofinihaha'oadahahi,
va'ini bodinia ni-hihaviki kaho ida Deua
binakaidivavini-ra vakaijokavini. Asia
biakava'isokonihi ida kidihojai asohiriki abosini-
ra gathanivini.

19 Deus miro'a haria nakaidivavini, oniani
ida harimaina Deu-ra anakaidivavini hija.
20 Korijanahi abono ida ija'ari igamini-ra
kaimajaharavini kaba'i, Deu-ra nakaidivavini-
ra kahiki. Ni-Deu-ra nokiki ida ija'ari. Igamini
vani ida binokija. Binakaidivaravini oadani ida
igamini binokibakhiaki, ni-bikaabokaki ida Deu-
ra nakaidivavini. 21 Nimania hida honari Cristo
haria nava'isohivini hi'iki: Deu-ra anakaidivahi;
va'ora vanakaidiva bana adani vahoariha.

5
Nahina Jaharia bivaka'da'diki-ra aakanan-

abo'ajararivini varani hini hida
1 Aihotahi abono hada Jesus, Deua bihonar-

iaki ada ka'da'di hina. Deus kaisai mani ida
ija'ari Jesu-ra kajari'dariki aihotahi abono hina.
Anakaidivaha ada isai kaabi'i; va'ora anakaidi-
vaha jaboni adani kidisai. 2Deu-ra anakaidivahi;

athi anaabaha jaboni, oniani ida Deus kaisai-ra
va'ora anakaidivavini-ra aogavini hija. Arigam-
ina vihiki adani.

3-4 Deu-ra anakaidivahi; kidihonari anaabaha.
Deus kaisai hahavia vakaabokaki ida nahina
Jaharia bivaka'da'diki-ra akananabo'ajararivini,
oniani ida Deus kahonari-ra anaabavini-ra
akaabokavini hija. Jesu-ra avakaijokavini
mani ida nahina Jaharia bivaka'da'diki-ra
aakananabo'ajararivini-ra akaabokavini hija.

5 Hana hini vania bikaabokaja ida nahina
Jaharia bivaka'da'diki-ra akananabo'ajararivini?
Ija'ari Jesus Deus kaisai hina-ra kajari'darikia
bikaabokaki ida nahina Jaharia bivaka'da'diki-ra
akananabo'ajararivini.

Jesus Deus kaisai hina varani hina hida
6 Deus kaisai oamani ada Jesus Cristo. Jesus

Deus kaisai hina abono-ra kavarajomivini ida
paha kana'ina. Jesus Deus kaisai hina abono-
ra kavarajomivini jaboni ida amana ahovari'ini
abini'ina. Rajomi 'bamakhama ida paha, amana
hiki.
Ma'onahai Jahaki Jesus va'i-ra nahonariahi-

hivini vani badani danoki ipohikia kabadanira
ada Jesus, oniani ida Deus kaisai hina Ma'onahai
Jahaki haria nanokiahivini hija. Ka'oa hiki ada
Ma'onahai Jahaki, oniani ida nahina ka'oa hini-
ra nanokiavini hija. 7 Rajomi ahoarabakosikia
karajomiki hida Jesus Cristo varani hina ka'oa
hini, Deus kaisai hina. 8 Rajomi ada Ma'onahai
Jahaki Jesus kania hojaki. Rajomi ida Jesus
kana'ina paha. Rajomi jaboni ida Jesus amana
ahovari'ini. Ahoarabakosiki hida rajomi. Rajomi

ahoarabakosikia binanokiaki ada Jesus Deus kai-
sai hina.

9 Hari. Ija'ari nokiva ogava abono haria
nava'isohivini hiki ida binoki'iki; ni-akajari'daki.
Asohiki ida nokiva ogava abono athini-ra aka-
jari'daravini. Nokivaogavaabonoka'oa adaDeus.
Asohini arafiaki ida Deus athi-ra akajari'daravini.
Ka'oa oamani ida Deus athi. Ovaria vara bi-
vani'aki ada Jesus Cristo kidisai hina. 10 Ija'ari
Deus kaisai-ra kajari'darikia biogaki ida varani
ka'oa hini va'ini bodinia. Ija'ari hoariha vani
ida Jesus Cristo Deus kaisai hina kavaranihi-ra
kajari'daja. Korijanahi kavaranihi bivanihaki ida
Deus kidisai-ra vara vani'avini, oniani ida bika-
jari'davini hija.

11Nimania hida Deus athi haria nava'isohivini
hi'iki: Deus haria no'avini hi'iki ida mahi
ja'dini anokhomiriki kidiania. Deus kaisaia
binakama'da'iki ida ija'ari kamahi ja'dini
anokhomiriki. 12 Ija'aria bivahojaha ada Deus
kaisai, kidi'aihotahi abono hina, bivahojahi
jaboni ida mahi ja'dini anokhomiriki. Ija'aria
bivahojariha ada Deus kaisai, kidi'aihotahi
abono hina; ni-bivahojaki jaboni ida mahi ja'dini
anokhomiriki.

Ija'ari kamahi ja'dini anokhomiriki varani hini
hida

13-14 Hari. Deus kaisai-ra avakajari'dariki,
avakadimoni hida oathi onajiriki, avarigaja
kaimoni ida avakadimahi ja'dini anokhomiriki-
ra avavahoja'avini, oniani ida Deu-ra
avanamaakarivini-ra avifiniravini hija, vara
avani'ara kaimoni.

Deu-ra akanikhariavini hihi ida nahina
haria no'avini hini binofiki; aogajahakihi ida
akadikanikhari-ra kamitha'avini. 15 Aogaki ida
akadikanikhari-ra mitha ni'avini, oniani ida
akanikhariakia haria no'avini-ra aogavini hija.

16 Hari. Avanokihi bana ida arigamina hojai
asohirikia kabadanini, Deu-ra vakanikharia
bana bikajoamoraja kaimoni. Hojaki ida
hojai asohiriki, ija'aria bada bini'avini kaba'i,
asia binofiki ida Jesus ipohina hini, Deus
kania okhani. Deu-ra vakanikharia bana,
arigamina bikava'ipahinija kaimoni ida
kidihojai asohiriki. Deua bikamithaki bana ida
avakadikanikhari, bina'biraki bana ida hojai
asohiriki, binajaha'ianahi ida arigamina kamahi.
Hari. Hojaki ida hojai asohiriki hoariha

ija'ari-ra najoiribaniriki, okhajanaria kaimoni
Deus kania. Aba'oki fori hiki ida ija'ari.
Ni-binofiki ida okhani, bikajoniki ida Deus
kakajoamorahi. Ni-a'onira ohonariavini hiki
ida Deu-ra avakanikhariavini ija'ari nikia
kahojaiki kidihojai asohiriki aniani. 17 Deua
bivajahariki ida hojai jahariki hahavi, ija'ari
aba'oki fori nihaki. Kaba'i, ni-hojai asohiriki
hahavia binajoiribaniki ida ija'ari Deus kania
okharia kaimoni.

18 Aogaki ida hojai asohirikia akahojaibakhia-
rina, Deus kaisai arihiki hari. Jesus, Deus kaisai
hina haria akadava'aki ada afoha'oadaha. Ni-
Jaharia bikaabokaki ida haria saarivini Deus sa'a
kabodinia.

19 Harivani, aogaki ida Deus kaija'ari arihina.

Jahari vava'i binahonariahihiki adani ija'ari ha-
havi Cristo-ra vanofiriki.

20 Aogaki ida Deus kaisai kha'ina ija'ari vaka-
diania, haria no'a'iki ada kidi'ogahaia, aogara
kaimoni ada Deus ka'oa. Deus ka'oa kania
akaramisiki hida akadimahi. Kidisai Jesus Cristo
kania akaramisiki jaboni hida akadimahi. Ka'oa
hiki ada Deus. Ka'oa hiki hida ija'ari kamahi
ja'dini anokhomiriki.

21 Kodisai, hari'a vavakaijoka ada deus ka'oa
hiriki.

